
За состанокот на Меѓународниот управен одбор за Декадата на Ромите  

Добар ден. Во почетокот на оваа година, кога најавивме дека Соединетите Држави 

планираат да учествуваат во “Декадата” како набљудувачи, во Софија, државниот 

секретар Клинтон рече: “Ромите предолго биле маргинализирани и изолирани, 

спречени да ги вложат своите таленти и да учествуваат во нивните општества. Ова е 

критично прашање за човековите права и допира милиони мажи, жени и деца низ 

континентот.” Државниот секретар истакна дека помошта за промовирање и заштита 

на неотуѓивите права на Ромите низ целиот свет е нејзина долготрајна лична заложба, 

и приоритет за администрацијата на Обама.  

Соединетите Држави се можеби дом на еден милион Роми кои, исто како и другите 

членови на различните расни и етнички малцинства, доживеале дискриминација и 

блокади за нивно целосно учество во општеството и за уживање на исти права. Иако 

сеуште остануваат предизвици, Соединетите Држави беа сведоци на значителен 

напредок во однос на човековите права на маргинализираните групи. Ова ги вклучува 

жените, членовите на различните етнички, расни, и верски малцинства и, во последно 

време, лезбејките, хомосексуалците, бисексуалците и трансексуалците. Тука во 

Европа, членовите на ромските заедници исто така барале – и заслужуваат – законска и 

општествена рамноправност. Цената на дискриминацијата е многу висока, морално и 

економично; како што гласи и познатата изрека на Вацлав Хавел, третманот на Ромите 

е “тест не на демократијата, туку на цивилното општество.”  

Европскиот проект, кој започна во почетокот на две деструктивни и братоубиствени 

војни, денес постои како знак на надеж и прогрес, особено во однос на заштитата и 

промоцијата на демократијата и човековите права. Време е таа работа да се 

комплетира и да се стави крај на маргинализацијата од која патеа членовите на 

ромските заедници.  

Ние во владата на САД работиме на неколку начини кон таа цел. Во изминатите три 

години, Стејт Департментот инвестирал над две милиони долари во програми 

дизајнирани да ги подобрат животите на Ромите во Европа. Ние поддржуваме 

програма која нуди правни услуги и јавно правно образование во Бугарија, Романија, 

Србија и Македонија, како и обука за лидерите на невладините организации да ја 

подобрат ефективноста во ангажирање во локално, национално и регионално 

лобирање. Другите програми се фокусираат на ангажирањето на младите и на 

промоција на меѓуетничкиот дијалог во Унгарија, Словачка, Романија и Молдавија.  



Агенцијата на САД за меѓународен развој има инвестирано повеќе од осум милиони 

долари помош за подобрување на статусот на ромските заедници во Западен Балкан. 

УСАИД обезбеди помош преку школарини, туторство и менторство за ромските 

невладини организации и ромските студенти во Македонија, реалокација на ромската 

заедница од кампови со високо ниво на олово во Северно Косово, вклучувањето на 

ромските жени во мрежата на српските бисниз-жени, како и програма за микрокредити 

за ромските претприемачи во Албанија.  

Нашите амбасади исто така се вклучуваат во активности кои имаат за цел нашите 

пораки да допрат до ромската заедница, како и до целата јавност. Организираме 

настани за обележување на Меѓународниот ден на Ромите, тркалезни маси во нашите 

амбасади, прикажување на филмови и концерти. Освен тоа, преку нашите 

Меѓународни програми за посета и лидерство носиме ромски поединци од цела Европа 

за да ги посетат и да студираат во Соединетите Држави. 

Се надеваме дека повеќе земји ќе учествуваат во Декадата, како членови или како 

набљудувачи, и ќе ја спроведат основната мисија за елиминирање на 

дискриминацијата и за отстранување на неприфатливата разлика меѓу Ромите и 

остатокот на општеството. Ние го поздравуваме барањето на Косово за приклучување 

кон Декадата на Ромите и ги охрабруваме сите земји членки да го прифатат членството 

на Косово. Желбата на Косово да стане дел од Декадата на ромите ја покажува 

посветеноста на оваа земја кон продолжување на развојот на својата мултиетничка 

демократија, и приклучувањето кон Декадата ќе обезбеди повеќе можности за 

илјадници Роми и Еѓќани од Косово да се развијат економски, социјално и политички. 

Тоа исто така ќе ја поддржи понатамошната регионална интеграција на Косово, што 

претставува клуч за зајакнување на регионалната стабилност.  

Како нација, Соединетите Држави ја научија страшната цена што дискриминацијата и 

исклучувањето може да го наметне на едно општество. Само преку почитување на 

човековите права и на достоинството на секој поединец, без разлика на етничката, 

расната, верската и националната припадност или другите разлики, ние може да 

постигнеме безбедност, економски развој и културно богатство што произлегуваат од 

прифаќање на различноста.  

Сега кога Соединетите Држави станаа набљудувач на Декадата на Ромите, со 

нетрпение чекаме да учествуваме во состаноците и настаните на декадата, и ќе го 

користиме тоа да ги вклучиме владите, невладините организации и ромското граѓанско 

општество во овие важни прашања во врска со човековите права. Како што кажа и 

Државниот секретар, ние ќе стоиме покрај вас како партнер. 

   


